
Тақриз ба таҳқиқоти диссертатсионии Асозода Ҳотам Раҷаб дар 
мавзуи “Мир Саййид Алии Ҳамадонӣ ва хусусиятҳои жанрию мавзуии 

осори бадеии ӯ” барои дарёфти дараҷаи илмии доктори илми филология
аз рӯи ихтисоси 10.01.01 - Адабиёти тоҷик; равобити адабӣ

Мир Саййид Алии Ҳамадонӣ яке аз нобиғаҳо ва шахсиятҳои 
маъруфи муҳити фарҳангиву адабии мо аст, ки аз даврони зиндагиаш 
зиндагинома ва осори зиқимати ӯ мавриди омӯзиш, таҳқиқ ва таваҷҷуҳи 
ҳаводоронаш гашта будааст. Аммо мунсифона бояд иқрор шуд, ки дар 
Тоҷикистони азизи мо маҳз дар давраи соҳибистикдолӣ ба ҳаёту 
фаъолияти эҷодии Мир Саййид Алии Ҳамадонӣ таваҷҷуҳ зоҳир гашта, 
осори бисёрсоҳаи ӯ ба риштаи таҳриру таҳқиқ кашида шуд.

Яке аз чеҳраҳои илмиву адабии мо, ки месазад ӯро 
ҳамадонишиноси дараҷаи аввал дар ҷаҳон ҳисобид, муаллифи ҳамин 
диссертатсия мебошад. Асозода Ҳотам Раҷаб бо роҳбарии 
адабиётшиноси маъруфи муосири тоҷик Мисбоҳиддин Назриқул, ки 
мавсуф низ аз аввалин донишмандоне ҳастанд, ки сурату сирати Мир 
Саййид Алии Ҳамадониро барои хонандагону ҳаводоронаш муаррифӣ 
намуданд, бо истифода аз тамоми сарчашмаҳои илмиву таърихиву адабӣ 
рисолаи ҷамъбастиеро дар' ҳамадонишиносӣ пешкаш намудаанд, ки 
ҳақиқатан, кору пайкору нияту омолу симои диниву илмиву адабиаш 
воқеӣ пеши назар меояд, лоиқи сипосу қадрдониҳои фаровон аст.

Ба муаллифи диссертатсия муяссар гардидааст, то тамоми осори 
манзуму мансури Мир Саййид Алии Ҳамадониро ҷамъовариву таҳқиқ 
намуда, мавқеи онҳоро дар таърихи адабиёти форсии тоҷикӣ муайян 
намояд ва ҳиссаи бузург доштани ӯро дар пешрафти илму адаб ва 
равишҳои маърифатии замонааш равшан бисозад. Сафарҳои тӯлонӣ ва 
соҳиби пайравону шогирдони зиёд гаштани адиб аз он шаҳодат 
медиҳанд, ки ӯ аз шахсиятҳои маъруфи замонаш буда, аз обрӯю 
эҳтироми хосса бархӯрдор будааст. Диссертант ба ин мавзуъ низ махсус 
диққат дода, аз равишҳои маърифатии силсилаҳои мухталиф баҳра 
бардоштану такомули рӯҳӣ кардани ӯро ба риштаи таҳқиқ кашидааст. 
Ҳамчунин Асозода X. баҳсҳои олимони ҷаҳонро марбут ба теъдоди 
офаридаҳои Мир Саййид Алии Ҳамадонӣ ҷамъбаст ва самтҳои 
таваҷҷуҳи муҳақкиқини осори ӯро пурра баррасӣ намуда, диққати 
адабиётшиносонро ба омӯзиши хусусиятҳои жанрию мавзуӣ ва 
вижагиҳои ҳунарии шоир ҷалб менамояд.

Таҳқиқи мавзуъҳову мундариҷаи осори манзуму мансури бадеии 
Алии Ҳамадонӣ аз бахшҳои муҳимми диссертатсия маҳсуб ёфта, ҳунари 
шоирии ӯ хуб муаррифӣ мегардад ва тафовути хосса доштани сабки 

баёни Алии Ҳамадонӣ дар асарҳои насрӣ мавриди баррасӣ қарор дода, 
муаллифи диссертатсия дуруст қайд намудааст, ки Мир Саййид Алии 
Ҳамадонӣ «ҳамчун адиби соҳиби биниши махсус дар таълифи асарҳои 
мансуру манзум маҳорати баланди эҷодӣ нишон дода, аз воситаҳои 
гуногунр>тасвири бадеӣ моҳирона истифода намудааст».

Ба илова, дар бахшҳои алоҳида таъсирпазирии адиб аз 
намояндагони илму адаби пешгузашта, истифодаи бомавқеи ӯ аз васоити 
баён, санъатҳои бадеӣ, ибороти рехта, гуногунии равиши услубии баён 
ва боигарии услубии тасвир дар насри Алии Ҳамадонӣ, забон ва сабки 
нигориши адиб бо забони равону нигориши илмӣ таҳқиқу баррасӣ 
гаштаанд. Ин шаҳодат аз он медиҳад, ки муаллифи диссертатсия дар 
омӯзишу таҳқиқи зиндагинома ва фаъолияти эҷодии Мир Саййид Алии 
Ҳамадонӣ кӯшиши фаровон ба харҷ дода, шахсияту эҷоди ин адиби 
номварро ба доираи васеи хонандагон олимонаву одилона ошно 
намудааст.

Бо вуҷуди ин муваффақиятҳо ба баъзе камбудиҳои кор метавон 
ишорд кард, ки зикри муҳимтарини онҳо ба андешаи инҷониб ба фоидаи 
фаъолияти илмии минбаъдаи диссертант хоҳад буд:

1. Ҳарчанд муаллифи диссертатсия талош намудааст, то тамоми 
сарчашмаҳои илмиву адабиро, ки дар онҳо аз Мир Саййид Алии 
Ҳамадонӣ ёд шудааст, варақгардон намояд, аммо баъзе асарҳои 
донишмандони сатҳи ҷаҳонӣ, чун Муртазо Мутаҳҳарӣ 
(«Хадамоти мутақобили Ислом ва Эрон»), андешаҳои Ҳенри 
Корбен дар бораи бузургии Мир Саййид Алии Ҳамадонӣ аз 
мадди назараш дар канор мондаанд.

2. Дар таърихи адабу фарҳанги форсии тоҷикӣ номи Мир Саййид 
Алии Ҳамадонӣ ба ҳайси мубаллиғи андешаҳои диниву ирфонӣ 
муаррифиву шинохта шуда, дар ривоҷ ва густариши дини 
мубини Ислом, махсусан дар қаламрави Мовароуннаҳр, саҳми 
бузург дорад, аммо чун шоир зиёд маъруфият надорад. Ҳарчанд 
муаллифи рисола ҷо-ҷо ба масъалаи интисоби ашъор изҳори 
назар намуда бошад ҳам, нуқтаи охиронро дар ин масъала 
нагузошта, ба хулосаи «ҳалли комили он кори илмии ҷудогона»- 
ро тақозо дорад, иктифо меварзад. Ба фикри инҷониб, ин яке аз 
масъалаҳо ва вазифаҳои калидии ин рисола буда, мебоист аз 
ҷониби муаллиф ба пуррагӣ ҳаллу фасл ёбад.

3. Яке аз масъалаҳои хеле муҳим, ки дар рисола ҳам ба он 
таваҷҷуҳи хосса зоҳир шудааст, нишон додани хизматҳои 
бузурги Мир Саййид Алии Ҳамадонӣ барои тамаддуни форсии 
тоҷикӣ мебошад. Маълум аст, ки Мир Саййид Алии Ҳамадонӣ

дар Кашмир зиёд иқомат доштааст ва ба қавле «ҳанӯз ҳам 
мақомаш дар Кашмир муҳтарам аст». Мир Саййид Алии 
Ҳамадониро аз касоне мешиносанд, ки аз Кашмири Ҳинд Эрони 
сағир сохтааст. Басо ҷолиб мебуд, агар муаллиф ин андешаи 

„ маъруфро барои хонандагон равшантар баён мекарду 
хидматҳояшро дар ин самт аён мегардонд.

Албатта, ин чанд нуктаи баҳснок ва камбудиҳои зикргардида 
хусусияти тавсиявӣ дошта, арзишу аҳаммияти илмиву амалии 
диссертатсияро коҳиш намедиҳанд.

Хулоса, таҳқиқоти Асозода Ҳотам Раҷаб дар мавзуи “Мир Саййид 
Алии Ҳамадонӣ ва хусусиятҳои жанрию мавзуии осори бадеии ӯ” ба 
талаботи бандҳои 31-37-и Тартиби додани дараҷаҳои илмӣ, ки бо 
Қарори Ҳукумати Ҷумҳурии Тоҷикистон аз 30 июни соли 2021, таҳти № 
267 тасдиқ гардидааст, ҷавобгӯ буда, муаллифи он сазовори дарёфти 
дараҷаи илмии номзади илми филология аз рӯйи ихтисоси 10.01.01 - 
Адабиёти тоҷик; равобити адабӣ дониста шавад.

